Bayanin Wakilan Gwamnatin Amirka A Taron
Kungiyar AU A Birnin Johannesburg

15, ga watan Yunin 2015
Mataimakiyar Sakataren Gwamnatin Amirka, a Harkokin Afiika, Linda Thomas-
Greenfield,
Ambassador Reuben Brigety, Wakilin Kasar Amirka a Kungiyar Afiika, kuma
Wakilin Dindindin na Amirka, a Hukumar Tattalin Arzikin Afiika, a Majalisar
Dinkin Duniya;
Ambassador Donald Booth, Jakadan Amirka na Musammam a Sudan da
Yammacin Sudan.

MAI GABATARWA: Ina marhabin da kowa. Ni ce Camille Dawson, Darektar
Yanki, ta Hirar Gwamnatin Amirka, a Afrika. Ina son yi ma ku marhabin, da
kasancewa a wannan wannan zauren, tare da Babban Jami’in Harkokin Jakadancin
Amirka, a Birnin Johannesburg, kazalika, da wadanda za su bugo ma na waya,
daga ko’ina, a Afrika da Turai da kuma Kasar Amirka.

A yau, muna tare ne da wakilan tawagar Kasar Amirka, da suka halarci Babban
Taron Kungiyar Kasashen Afrika, da ake yi a Birnin Johannesburg, na Kasar
Afrika ta Kudu.

Za mu fara ne, da wani jawabi daga bakin Mataimakiyar Sakataren Gwamnatin
Amirka, a Yankin Afrika, Linda Thomas-Greenfield. Daga nan, sai mu bude yin
tambayoyi. Mataimakiyar Sakataren za ta kasance tare da Wakilin Kasar Amirka, a
Kungiyar Kasashen Afrika, kuma Wakilin Dindindin na Amirka, a Hukumar
Tattalin Arzikin Afrika, dake Majalisar Dinkin Duniya, Ambassador Reuben
Brigety, domin amsa tambayoyi, sai kuma Ambassador Donald Booth, Jakadan
Amirka na Musamman, a Kasashen Sudan da Kudancin Sudan. Ga wadanda ke
saurare, a cikin harshen Turanci, muna bukatar da a danna lamba daya, a kan
wayar tarho, domin shiga jerin masu son yin tambayoyi. Har ila yau, ana iya miKo
tambayoyinku, a cikin harshen Turanci, ta wasikar yanar-gizo, mai suna
afmediahub@state.gov.

Ana kuma nadar dukan hirar ta yau. Kuma da wannan ne, zan mayar da ku zuwa
ga Mataimakiyar Sakataren Gwamnati, Thomas-Greenfield.

MATAIMAKIYAR SAKATARE LINDA THOMAS-GREENFIELD: Na gode.
Barkanmu da Yamma. Bari in fara da yin marhabin da ku, daga nan Birnin

Johannesburg, na Kasar Afrika ta Kudu. Ina son yin maraba, ta musamman, ga
dukan manema labarun, da suka hallara, a zaurukanmu, dake fadin nahiyar. Ina
kuma godiyar haKure wa saurarenmu.

Bari in fara da cewa, wannan shine karo na hudu, da na halarci Babban Taron
Kungiyar ta AU. Ina kuma fatan, duk da dimbin aikin dake gabanmu, da a ci gaba
da yin wannan taron, a kowace shekara, domin ba mu damar halarta, don tantauna
al’amurra, da dama, tare da shugaban Afrika, da kuma sauran abokanmu dake
nahiyar. Zumuncinmu, da Kasashen nahiyar Afrika, yana da girma da kuma danKo,
kuma mun Kulla shi, a fannoni da dama, amma, musamman, muna da wani
KwakKwaran zumuncin da Kungiyar Kasashen Afrika, a inda muka kasance, Kasa
ta farko, da ta bude ofishin jakadanci, a Kungiyar ta Kasashen Afrika.

A lokacin da nake a Birnin na Johannesburg, na samu damar yin taro da Kasashen
dake Kungiyar ta AU, dake Hukumar ta AU, kuma mun tantauna abubuwa na gari,
kuma ina tunani, batutuwa ne, masu matukar amfani, game da al’amurra da dama.
Idan na tabo batu birnin na Johannesburg, na ji dadin wannan ziyarar zuwa Kasar
Afrika ta Kudu, kuma ina son, in gode wa gwamnatin Kasar Afrika ta Kudu, da ta
karbi bakuncin wannan taron, a yau, da kuma KwakKwaran karimcin da ta nuna ma
na.

Don haka, kafin in bude amsa tambayoyi, ina bukatar, in dauki dan lokaci, domin
miKa ta’aziyyata ga jama’ar Kasar Chad, da kuma Shugaba Deby, bisa ga
mummunan harin da aka kai a Birnin N'djamena. Yanzu muka ga labarun cewa,
wadanda suka rasa rayukansu, sun kai har mutane 27. Wannan kuma wata alama
ce, ta irin muhimmancin dake akwai, na da mu fuskanci ‘yan ta’addan dake neman
damar da za su kawo ma na hari, a ko’ina. Don haka, ana iya ci gaba da yin
tambayoyi. Na gode, Kwarai da gaske.

MAI GABATARWA: Na gode, Mataimakiyar Sakataren Gwamnati, Thomas-
Greenfield. Yanzu, za mu saurari tambayoyi, da kuma amsoshinsu. Ga wadanda za
su yi tambaya, muna son a fadi suna da inda aka fito, kuma a yi tambaya daya, da
ta shafi abinda aka yi jawabi, a kai, a yau. Za mu fara ne, da tambaya daga
zaurenmu. To, a yi min ahuwa, a dan jira. Ina neman fayyace wani al’amari ne.
Domin muna tare da wadanda ke saurarenmu, daga nesa, muna da bukatar da mu
tambayi dukan tambayoyin, ta na’urar magana, domin masu saurarenmu su ji da
kyau.

KAFAR WATSA LABARU: Sunana Alexandra Brangeon, daga Radiyon RFI ta
Kasar Faransa. Dayar tambayar ita ce game da abinda labaru suka bayyana kan



Kasar Libya, a wannan safiyar, cewa an kashe Mokhtar Belmokhtar. Ina son sanin
tabbacin wannan, ko kuma za ki iya ba mu wani bayanin game da abinda ya faru?
Kuma idan zan iya tambaya ta biyu, game da Kasar Chad, da kuma abinda ki ka
bayyana, wane irin goyon baya Kasar Amirka za ta bayar, a yankin, dangane da
yaKar ta’addanci?

MATAIMAKIYAR SAKATARE LINDA THOMAS-GREENFIELD: Ba zan iya
ba ka wani Karin bayani ba, game da Kasar Libya, fiye da abinda ka ji daga kafofin
watsa labaru, amma, ina son in tambayi Birnin Washington, ko kuma takwarorina
dake Ma’aikatar Tsaro. Tambayarka, game da Kasar Chad, a gaskiya, muna da
KwaKkKwarar dangantaka da gwamnatin Kasar ta Chad. Mun hada hannu da
gwamnatin ta Kasar Chad da kuma sojojin Kasar ta Chad, musamman bisa ga
KoKarinta na yaKar Kungiyar Boko Haram, muna goyon bayansu, bisa ga yaKar
wadanda ke kai hare-hare zuwa Kasar Mali, kuma za mu ci gaba da hada hannu da
wannan gwamnatin, domin aminanmu ne, na Kwarai, wajen yaKar ta’addanci, a
yankin. Bugu da Kari, ina son in bayyana ta’aziyyata, ga iyalan wadanda suka rasa
rayukansu, a harin da aka kai, kwanan nan.

MAI GABATARWA: Na gode. Tambayarmu ta gaba, Ernesto Bartolomeu ne,
wani mai nemo wa Gidan Telebijin na Kasar Angola labaru, ya aiko da ita, a
wasiKar yanar-gizo. “Duk da KoKarin da jama’ar duniya ke yi, musamman
wadanda ke gwamnatin Obama, Afrika na ci gaba da haifar da miyagun
Kungiyoyin ‘yan ta’adda, da duk abinda ba shi da kyau, a duniya. Jama’ar Afrika
na cewa, al’amarin ya fi Karfinsu. Me Kasar Amirka ke tunani, game da abinda ke
faruwa, a nan, kuma menene mafita?”

MATAIMAKIYAR SAKATARE LINDA THOMAS-GREENFIELD: Babu
wanda ke aiki, a Afrika, a yau, da zai ce Afrika ba ta da katabus. Eh, akwai
Kungiyoyin ta’addanci, ana kuma ci gaba da tashe-tashen hankula, akwai talauci,
amma, akwai kuma abubuwan mamakin dake faruwa, a nahiyar, idan muka lura da
abinda matasa ke yi, a daukacin nahiyar. Mu lura da irin damar da ake bayarwa,
game da harkokin kasuwanci, mu lura da abinda jama’ar Afrika ke yi, bisa KoKarin
tabbatar da zaman lafiya, mu lura da abinda matasan mata, da sauran tsofaffin
matan ke yi, na inganta zaman lafiya, mu kuma lura da wadata da damar da ake
samu a nahiyar. Don haka, babu wata hanyar da wani, a wannan dakin, ko kuma
wani wuri, a Afrika, da zai ce, Afrika ba ta da katabus. Wannan ba wai yana nufin
babu matsaloli ba, da kuma magance su, amma, mun amince da su magance
wadannan matsalolin, kuma a shirye muke, da mu taimaka wa Kungiyar Afrika, da
wakilanta, wajen magance matsalolin da ake fuskantar, a ko’ina cikin nahiyar.



MAI GABATARWA: Ga dukan masu jawabai, ina roKon da su janyo na’urar
maganarsu, kusa da su. Wadansu masu saurarenmu, na samun wahalar jin mu. To,
tambayarmu ta gaba daga wannan zaune ce, daga layi na gaba ke nan?

KAFAR WATSA LABARU: Barkanmu, nine Peter Fabricius, daga Kamfanin
Dillancin Labarun Afrika. Zan iya tambayar Ambassador Booth, a yi min ahuwa,
ba ni da tabbacin kun ambaci Kudancin Sudan, amma, ina tsammani an ambace ta,
amma, me ka ke tunani, game da abinda aka yi a wannan Babban Taron, na
magance matsalar? Jawabin bayan taron game da Hukumar Tsaro da Zaman
Lafiya, bai bayar da wani tabbaci ba, ina tsammani.

AMBASSADOR DONALD BOOTH: To, ina godiya. Ina tsammanin irin ci gaban
da aka samu, a wannan Babban Taron, shine na hada kan Hukumar IGAD da na
Kasashe biyar na Kungiyar ta Afrika da suka zabo wakili, daga kowane yankin
dake nahiyar, domin ya yi aiki da hukumar ta IGAD, bisa KoKarin kawo ci gaban
zaman lafiya. A Karshen zagayen tantaunawar, da aka yi, a farkon watan Mayu,
shugaban Hukumar ta IGAD, ya nuna cewa, akwai bukatar da za a Karfafa KoKarin
sasantawa, idan aka lura da Karancin mayar da hankalin da bangarorin na kudancin
Sudan suka yi, na sasanta kawo zaman lafiya.

Don haka, Karin Kungiyoyin biyar na Afrika, da kuma amincewa da Karin
Hanyoyin Sasancin na Hukumar IGAD, wanda ya shafi Kungiyoyin Biyar na
Afrika, da kuma sauran Kawayen duniya, na da su yi aiki da juna, su kuma gabatar
da wata matsayar da za ta taimaka, ina tsammanin, babu wani ci gaban da aka
samu, a cikin watanni biyu da suka wuce, kuma al’amarin ya haifar da inda
Kudancin na Sudan ya koma bakin daga.

Don haka, ina son cewa, Kananan hanyoyin, na musamman, da hukumar ta IGAD
ta shimfida, a wannan babban taron, da kuma abinda nake tsammani, jawabin
bayan taron na Hukumar Tsaro da Zaman Lafiya, PSC, yana da Karfin gaske, kuma
wata gagarumar manuniya ce, ga Kudancin Sudan, mai cewa, lokaci ya yi, da za a
dakatar da fadan, a koma kan yarjejeniyar zaman lafiya da kuma hanyoyin mika
mulkin da zai bai wa Kudancin Sudan, wata damar fara aiki.

MAI GABATARWA: To, tambayarmu ta gaba, Kevin Kelley ne, na Rukunin
Kafofin Watsa Labarun Kasa, ya aiko, ta wasiKar yanar-gizo. “Ko Kasar Amirka ta
gamsu da irin KoKarin da Kasar Kenya ke yi, na kare hare-haren da Kungiyar al-
Shabaab ke kai wa? Kuma Kasar Amirka na bunKansa taimakon tsaronta ga Kasar
Kenya, mai yiwuwa a matsayin wani tunanin da Shugaba Obama zai bayyana, a



ziyararsa ta wata mai zuwa, kuma me Amirka ta ke KoKarin cimma wa, a wannan
ziyarar ta Shugaba Obama?”

MATAIMAKIYAR SAKATARE LINDA THOMAS-GREENFIELD: Na gode, da
kyau, da wannan tambayar. Bari in dan bayyana cewa, yaKar ta’addanci ba
Karamin al’amari ba ne. Tun 2001, muke yaKar ta’addanci, kuma za mu ci gaba da
bayar da KoKarin magance rashin tsaro, a ko’ina cikin duniya. Don haka, jama’ar
Kasar ta Kenya, sun yi iyakacin bakin KoKarinsu, amma, suna samun taimako daga
maKwabta, kuma suna samun taimako daga Kasar Amirka, wajen yaKar ta’addanci,
wanda shi kadai ba ne, matsalar Kasar ta Kenya. Wannan wata matsala ce, da
daukacin yankin ke fuskanta, kuma matsala ce dake bukatar taimakon daukacin
yankin, wajen yaKar ta’addanci. Don haka, a shirye muke, da mu taimaka wa
KoKarin na Kasar Kenya. Mun dage kan hada hannu da su, kazalika da sauran
Kawayen dake yankin. Kasar Kenya ta taka KwakKwara rawa, wajen taimaka wa
jami’an rundunar AMISOM, a Kasar Somalia, kuma suna KoKarin yaKar
ta’addanci, a kan iyakokinsu. Me ka ce, game da tambayar ta biyu kuma?

MAI GABATARWA: Tambayar ta biyu tana cewa ne, “Me Amirka ke hanKoron
samu, a ziyarar ta Shugaba Obama?”’

MATAIMAKIYAR SAKATARE LINDA THOMAS-GREENFIELD: Wannan ita
ce ziyar ta hudu, ta Shugaba Obama, zuwa Afrika, tun lokacin da ya zama
shugaban Kasa, kuma a dukan ziyarce-ziyarcen, ana samun ci gaban KwakKwaran
zumuncin da muke da shi da Kasashen Afrika. Don haka, wannan ziyarar za ta Kara
fayyace dangantakar ne, amma, za ta kuma inganta ta, domin za ta bayyana
zumuncinmu da gwamnatin Kasar ta Kenya, game da yaKar ta’addanci, bisa ga
yadda ya danganci tambayar farko, amma, kuma, zai inganta wadatar jama’arsu.

Wani bangare na ziyarar shugaban Kasar, ita ce, ta halartar Babban Taron Harkokin
Kasuwancin Duniya, wanda zai tattara dubban jama’a, a Kasar Kenya, domin duba
damar gina zumuncin inganta harkokin ci gaba, da kuma bunKasa wadata, da gano
damar harkokin kasuwanci, a nahiyar ta Afrika. Kuma muna tunanin Kasar ta
Kenya, tana wani matsayi, na musamman, kamar yadda ta nuna sha’awarta, na
Kara yawan zuba jarurruka, a Kasar Amirka, kazalika da lokacin da yadda duniya
ke yi, a Kasar ta Kenya.

MAI GABATARWA: To, muna godiya. Tambayarmu ta gaba, wani manemin
labaru ne, ya miKa wa wani mai saurare, a Ofishin Jakadancin Amirka, dake Birnin
Abidjan, na Kasar Cote d’Ivoire. “Me gwamnatin Amirka ke yi, game da yanke



shawara kan wadansu shugabannin Afrika, game da canja tsarin mulkinsu, don
zaman dirshan a mulki?”

MATAIMAKIYAR SAKATARE LINDA THOMAS-GREENFIELD: Babban
tambaya. Mun bayyana matsayinmu game da tsawaita lokacin shugabanci. Ba mu
goyon bayan haka, muna tsammanin wannan wani batunci ne ga mulkin
demokradiyya, abinda ke sanya kawo canjin gwamnatoci, a kuma yi zaben
gaskiya, da nuna adalci. Don haka, a duk inda wata Kasa ke KoKarin haka, ko
shugabaanni ke KoKarin canja tsarin mulki, domin jinkirta rike shugabanci, mun
bayyana rashin amincewarmu da haka, kuma ba mu goyon bayan yin hakan. Kuma
ina tsammanin jama’ar daukacin nahiyar Afrika, sun yunkura. Domin mun ga...
akwai zaben da aka yi kwanan nan, inda wadansu Kasashen Afrika 34 suka nuna
cewa suna son a rika Kayyade tsawon lokacin mulki. Suna da bukatar ganin canji a
harkokin mulki. Kuma wadannan Kasashen ba su iyakance lokuttan riKe
shugabanci ba. Don haka, matsayinmu, ba boyayye ba ne, kuma irin yadda muke
hulda da sauran Kasashe, ya nuna irin manufofin goyon bayanmu ga nahiyar.

MAI GABATARWA: Na gode. Ko akwai wata tambayar, daga wannan zauren?
Eh, a sahun gaba. A dan jira na’urar maganar. Na gode.

KAFAR WATSA LABARU: Barka dai. Nice Carin Du Plessis, ina sayar da labaru
na ne, ga kafafen watsa labaru na City Press da News 24. Ina da tambaya, kuma ba
ni da tabbacin idan an yi bayani game da hakan, kafin in iso, amma, ta shafi Omar
al-Bashir, da ziyararsa zuwa Afrika ta Kudu... to, har ya zo Afrika ta Kudu, kuma
ba a kama shi ba, kuma ina tsammanin Kasar Amirka ta ambaci haka. Amma,
abinda na ke bukatar sani shine, ta yaya al’amarin zai shafi dangantakarsa da
Afrika ta Kudu? Akwai wani hukuncin da za a zartas? Ta yaya Kasar Amirka za ta
fuskanci al’amarin, a jakadance? Kuma, mu dawo kan tsawon lokacin mulki, ki na
tsammanin Kungiyar AU ta tursasa Nkurunziza da ya janye KoKarin sake hayewa
kan wani wa’adin shugabancin na uku?

MATAIMAKIYAR SAKATARE LINDA THOMAS-GREENFIELD: Duba, muna
ci gaba da tantaunawa da daukacin Kasashen nahiyar, haka ma, a duniya, na da mu
roKe su, da su taimaka kan rokon da muke yi, na danke Bashir, don gurfanar da shi
gaban Kotun Aikata Laifi ta Duniya. Akwai takardar amince a kama shi. Mun hada
hannu da takwarorinmu, dake Afrika ta Kudu, game da wannan al’amari. Amma,
za mu ci gaba da dangantakarmu da gwamnatin Afrika ta Kudu. Wannan ba zai
zama wani al’amari ba, da zai canja zumuncinmu, amma, a gaskiya, mun nuna
damuwarmu game da wannan al’amarin.



Tambayarki, ta biyu, game da karo na uku, na rike mulki, ina tsammanin Kungiyar
AU, na matuKar bayar da KoKarinta, na tursasa wa Nkurunziza, da sauran Kasashen
dake nahiyar, game da wannan al’amari, na rike shugabanci har karo na uku.
Wannan wani al’amari ne da Kungiyar ta tantauna, a yankin, da kuma Kasashen
Gabashin Afrika, amma, zan fadakar da cewa, Shugaban Kungiyar ta AU, ya yi
KwaKKwaran bayanin irin matsayin da muka dauka, da kuma matsayin Kungiyar ta
AU, game da kada Nkurunziza ya kuskura ya nemi shiga zabe na uku, da kuma
nuna damuwa game da irin yadda harkokin tsaro ke tabarbarewa, a Kasar.

MAI GABATARWA: Na gode. Tambayar ta gaba, wani manemin labaru ne, ya
miKa wa wani mai saurare, a Ofishin Jakadanci Amirka, dake Birnin Abidjan, na
Kasar Cote D’Ivoire. “Wace gudunmawa Kasar Amirka ke bayarwa, don taimaka
wa tabbatar da tsaro a Afrika?”

MATAIMAKIYAR SAKATARE LINDA THOMAS-GREENFIELD: Daya daga
manya kuma muhimman abubuwan da muka bayar fifiko a nahiyar ta Afrika, shine
harkar tsaro. Muna da guda uku. Muna inganta harkokin na tsaro da zaman lafiya,
da wadata, amma, kuma muna duba yiwuwar harkokin ci gaba da samar da dama a
nahiyar, dukansu kuma suna da dangantaka da juna. Amma, muna matukar hada
hannu, da Kawayenmu, dake daukacin nahiyar, don tallafa wa KoKarin taimaka wa
harkokin tsaro. Muna taimaka wa harkokin tabbatar da zaman lafiya. Mun bayar da
horo ga sojojin rundunonin tabbatar da zaman lafiyar Afrika fiye da dubu 200. Ina
tsammanin jimillar ta kai kusan sojojin tabbatar da zaman lafiya dubu 250, da suka
samu horon, ko kuma taimakon gwamnatin Kasar Amirka. Muna kuma taimaka wa
KoKarin Kungiyar AU, a fannin harkokin tsaron iyakoki. Don haka, muna sahun
gaba, wajen tallafa wa rundunar AMISOM, a Kasar Somalia. Mun tallafa wa
KoKarin Kungiyar ta AU da Majalisar Dinkin Duniya, a Jumhiryar Tsakiyar Afrika.
Muna da dangantaka, Kwarai da Kasashen dake maKwabtaka da juna, a yankin
Fadamun Tabkin Chad, da Kasashen Nijeriya, da Chad, da Nijar, da kuma
Cameroon, don magance al’amarin Kungiyar Boko Haram. Don haka, muna da
wata KwakKwaran dangantaka game da harkokin tsaron nahiyar.

MAI GABATARWA: Na gode. Tambaya ta gaba, ta fito ne daga... mai nemo wa
Jaridar The Punch, ta Nijeriya, labaru. “Bisa ga sabunta KoKarin Nijeriya da
maKwabtanta, wajen yaKar Kungiyar Boko Haram, wane taimaka, na musamman,
Amirka take bayarwa?”

MATAIMAKIYAR SAKATARE LINDA THOMAS-GREENFIELD: Mun hada
hannu da Nijeriya, kazalika da sauran Kasashen dake yankin, domin magance
damuwarsu, game da Kungiyar Boko Haram, domin, wannan ba matsalar Nijeriya



ba ce, kadai. Kuma bisa ga sabuntar gwamnati, muna tantaunawa bisa irin yadda
za mu inganta bayar da taimakon. Wannan ya nuna ke nan, muna hulda da juna,
game da bayar da bayanai, da bayar da hoto da taimako, kuma muna jiran abinda
sabuwar gwamnatin ke yi, na ganin yiwuwar Kara taimakon da muke bai wa
Nijeriya.

Bugu da Kari, kwannan nan muka bayyana, bayar da taimakon dolar Amirka
miliyan biyar, tun lokacin da nake, ga rundunar hading gwiwar Kungiyar AU.
Wannan taimakon zai tafi ne, kai-tsaye ga Kungiyar ta AU. Har ila yau, mun bayar
da kayayyakin aiki da taimako, kuma mun gudanar da tarurruka, da Kasashen dake
da sojoji a rundunar ta hadin gwiwa, domin duba sauran hanyoyin da za mu iya
taimakawa.

MAI GABATARWA: To, ko akwai wata tambayar, daga nan zauren? Eh, to, ci
gaba.

KAFAR WATSA LABARU: Ban tsammanin wannan na’urar maganar na aiki ba.
MAI GABATARWA: Eh, a kunne take.

KAFAR WATSA LABARU: To, sunana Liabo Setho. Ina aiki ne, a sashen
harkokin kasuwanci na Gidan Rediyon Afrika ta Kudu, SABC. Tambayata, tana
da dangantaka da tsarin harkokin kasuwancin shirin AGOA. Abin takaici, a nan,
ana ta sukar wannan al’amarin ta bangaren masu kiwon kaji, a lokacin da aka
kammala duk wani al’amari. Abinda nake son bincikowa shine, nan gaba, akwai
lokacin da za a sake bincike wannan al’amari, wanda zai rage rikicin da muke gani,
a nan? Alal misali, masu kiwon kaji, sun bayyana, irin yawan ayyukan da ake
asara, saboda da sayo ‘ya’yan kajin dake zuwa daga Kasar Amirka. Kuma mun ji,
kamar yadda ka sani, dukan irin abubuwan da ba su da dadin ji, da irin yadda ake
ta tantauna al’amarin. Ta yaya, za a tabbatar da ce, nan gaba, za mu samu tallafin
Kasar ta Amirka, dangane da yarjejeniyar harkokin na kasuwanci, da kuma rage
yawan kace-nace, a lokacin tantaunawar?

MATAIMAKIYAR SAKATARE LINDA THOMAS-GREENFIELD: Wannan ba
Karamar tambaya ba ce, domin shirin na AGOA, da ma muhimmancin shirin na
AGOA, na wadata damar samar da ayyuka. Wani shirin harkokin kasuwanci ne,
dake tabbatar da alfanu ga kamfanonin Afrika ta Kudu, wajen aikewa da
kayayyakin da suke yi, zuwa Afrika ta Kudu, ciki har da motocin da ake Kerawa, a
nan, da samun rangwamen haraji a Kasar ta Amirka. Don haka shirin na AGOA,
yana da fifikon sauran harkokin kasuwancin da Kasashe da dama ke bukata, kuma



wata hanya ce, ta fifita harkokin kasuwanci. Kuma harkar kasuwanci ce, dake bai
wa Kasashen Afrika Kwarin gwiwar yin cinikayya da Kasar Amirka.

Al’amarin kiwon kaji kuwa, wata matsala ce da ta shafi masu kiwon kajin a
Amirka, dake dakushe kasuwar ta Afrika ta Kudu, kuma tantaunawar da ake yi,
wani KoKari ne, na magance haka. Amma, na... zan yi gardama, Kwarai cewa,
garabasar ta shirin na AGOA, da ayyukan da ake samarwa, a shirin na AGOA, sun
shafe duk wani cikas da kiwon kajin ke haddasawa, dake damunku, a nan Afrika ta
Kudu.

MAI GABATARWA: Tambaya ta gaba, wani manemin labaru ne, ya mika wa mai
saurare, a Karamin Ofishin Jakadancin Amirka dake Lagos, ta Nijeriya. “Ta wane
fanni gwamnatin Amirka ke kallon bayanin Shugaba Buhari, na cewa, an yi wa
Kungiyar AU kwanton-bauna? Wannan ba wani kira ba ne ga Kasashen Turai da su
taimaka? Kuma Amirka na ganin Afrika, na cikin farmaki, musamman yadda
ta’addanci ya yi ma ta Kawanya?”

MATAIMAKIYAR SAKATARE LINDA THOMAS-GREENFIELD: Afrika na
fuskantar gagarumin ta’addanci, a cikin ‘yan shekarun nan. Hare-haren da aka kai,
a Westgate, na Kasar Kenya, da harin Garissa, a Kasar ta Kenya, da hare-haren
Kungiyar Boko Haram, da suka haddasa sace ‘yan mata har kusan 300, da ci gaba
da hare-haren na Kungiyar ta Boko Haram, ciki har da na kwanan nan, a Kasar
Chad, a yau. Don haka, ina son bayyana cewa, Afrika na cikin wani mawuyacin
hali, kuma Afrika na da gagarumar Kalubalen rashin tsaron dake bukatar
Kasaitaccen taimakon Kasashen Afrika da sauran Kawaye, domin magance
damuwar harkokin rashin tsaro a Afrika.

MAI GABATARWA: To, tambaya ta gaba, wani manemin labaru ne, na Kasar
Angola ya miKo ta. Zan kuma yi wa tambayar kwaskwarima, kadan, don ta yi
daidai da yankin. “Wace rawa Amirka ke takawa, wajen yaKar cututtukan

Kanjamau, HIV/AIDS da sauran cututtuka, a Kasar ta Angola da sauran yankin
Afrika?”

MATAIMAKIYAR SAKATARE LINDA THOMAS-GREENFIELD: Wannan
tambaya ce, mai sauKin amsawa. Domin irin yadda muke ganin canje-canjen
shirye-shiryen PEPFAR da na cutar HIV/AIDS, a daukacin nahiyar, wata nasara ce
ta dakushe irin illolin da cutar ta HIV/AIDS ke iya haddasawa a nahiyar ta Afrika.

Muna tafiyar da Sakararen Gwamnati, Kerry, ‘yan watannin da suka wuce, a
Birnin Addis Ababa, sai muka ziyarci cibiyar kula da cutar ta HIV/AIDS, inda
muka ga jariran da aka Haifa ba tare da cutar ta Kanjamau ba AIDS. Kuma mun



samu damar ganin wani jinsin Kananan yara, da ba shi dauke da cutar ta, a Afrika,
domin wadannan shirye-shiryen na gwamnatin Amirka, wani bangare ne, na irin
taimakawar da ake yi game da Kwayoyin cutar na HIV.

MAI GABATARWA: Tambaya ta gaba ta Ambassador Booth ce. Wani dan jarida
ne, ya aiko da ita, daga Shirin Kulawa da Kudancin Sudan, na Gidan Rediyon
VOA. “Zai iya furta wani abu game da shirin nan, na musamman, IGAD Plus, da
aka Kaddamar, a Babban Taron Kungiyar AU, yaushe kuma ake sa ran za a sake
yin wani taron, kuma menene matsayin Kasar Amirka, game da tsare-tsaren shirin
na IGAD, don tantaunawa da kuma rarraba muKamai, a Kudancin Sudan?”

AMBASSADOR DONALD BOOTH: To, na gode da wannan tambayar. Eh, a
gaskiya, an tantauna, an kuma amince da shirin na IGAD Plus, a nan, yadda ya
kamata. Wadanda suka tsara taron shirin na IGAD, sun kuma yi bayanin cewa, su,
tare da sauran wakilan Kasashen shirin na IGAD, da ma wadansu Kasashe biyar na
Kungiyar Afrika, da Kungiyar ta AU ta zabo, sun Karfafa ayyukan shirin na IGAD.
Bisa ga fahimtata, akwai taron da daukacin masu hannu, a shirin na IGAD Plus za
su halarta, nan ba da dadewa ba, domin tantauna wani al’amari, na ci gaba. Shirin
na IGAD kuma ya bayar da... shirin na IGAD ya shiga tsakanin bangarorin
Kudancin Sudan, wadda wata alama ce, da suka yi imanin za ta iya haifar da
yiwuwar yarjejeniyar zaman lafiya, kuma mun gano cewa, dukan gwamnatocin da
‘yan adawar, suna daukar al’amarin da muhimmanci. A Karshe, dukan bangarorin
za su nuna damuwarsu, amma, kan abinda bukata, da abinda ake ci gaba da
jadaddawa, shine, don samun zaman lafiya, akwai kuma bukatar da nuna abin koyi
da shugabanni, don bai wa bori kai ya hau, game da zaman lafiya.

Jama’ar Kudancin Sudan na ci gaba da shan wahala. A cikin watanni biyun da suka
wuce, domin tsananin fada, an samu ‘yan gudun hijira fiye da dubu 150, a
Kudancin na Sudan, kuma Majalisar Dinkin Duniya, UN, ta Kiyasta cewa, tun
farkon watan Yuli, akwai kusan jama’ar kudancin na Sudan har miliyan hudu da
dubu 600, da yunwa ke haddaba. Wannan ya kai kashi 40 cikin 100, ya yawan
jama’ar yankin.

Don haka, fadan, kadai, a wannan ‘yar Karamar Kasar, ba shi ba ne, abinda ke
damun Kasar. Yawancin sassan Kasar na Kudancin Sudan na fama da muguwar
yunwa, da bukatar taimakon gaggawa. Suna da ‘yan gudun hijira kusa da miliyan
daya da rabi, ko ma miliyan biyu, tsakanin wadanda ke gudun hijirar, dake
sansanoni, da masu neman mafaka, a Kasashen maKwabta.



Don haka, wannan ba Karamin mawuyacin halin rayuwa ba ne, kuma hanya, daya,
da za a fara magance al’amarin, ita ce, ta yarjejeniyar zaman lafiya, da kuma hada
kan daukacin dukan yankin Kudancin na Sudan, na da su yi aiki da juna.

MAI GABATARWA: To, muna da sauran lokacin yin tambaya daya. Akwai
wanda bai yi tambaya ba? To, kai ke nan? Mai yiwuwa har ma biyu.

KAFAR WATSA LABARU: Barkanmu da yammaci, sunana Rene Vollgraaff,
daga sashen labaru na Gidan Watsa Shirye-shiryen Bloomberg News. Ina so ne, in
koma kan al’amarin Shugaba al-Bashir. Ina ta KoKarin gano, tunda Amirka ba ta
cikin Kotun Aikata Laifuka ta Duniya, ba riya ba ce, a ce Kasashen da ya halarta na
da ikon da za su zartar da takardar iznin kama shi?

AMBASSADOR DONALD BOOTH: To, kamar yadda na ce, a bayanin da aka yi
wa manema labaru, jiya, a Birnin Washington cewa, duk da yake Amirka ba ta
sanya hannu a yarjejeniyar ta Birnin Rome ba, amma, muna Karfafa tallafa wa
KoKarin Kasashen duniya, na gurfanar da duk wanda ake tuhuma da laifin kisan
kiyashi, da laifin haddasa laifukan yaki, da gallaba wa jama’a azaba. Don haka,
duk wanda kotun ta ICC, ta tuhuma, to, mun yi imanin cewa, akwai hadin kan
duka Kasashe, don tabbatar da ganin an yi adalci a kotun.

MAI GABATARWA: To, wannan ita ce tambaya ta Karshe.

KAFAR WATSA LABARU: Barka dai, sunana Lynsey, kuma ina aiki ne da
Kamfanin Dillancin Labaru na AP. Bita-da-Kulli ne kan wannan al’amarin. Jiyar
Shugaba Jakaya Kikwete ya ce, daya daga cikin nasarorin da shugabannin Afrika
suka samu, sun nuna cewa, ba za a gurfanar da su gaba shari’a ba, kuma ba za su
amince da kotun ta duniya ba. Kuma wannan furuci ne da sauran shugabannin, da
ma taron, suka amince da shi. Ko kuna da wata damuwa game da wannan boren da

shugabannin na Afrika suka yi wa shari’ar ta duniya, da kuma Karfin ikon na
Kotun ta ICC?

MATAIMAKIYAR SAKATARE LINDA THOMAS-GREENFIELD: Har yanzu
ana tantauna wannan al’amarin, da nahiyar Afrika, cewa, wai Kotun ta ICC tana
kai hari ne, ga shugabannin Afrika. Ba mu amince da wannan hujjar ba. Mafi
yawan mutanen da aka gabatar a gaban kotun ta ICC, da suka fito daga Afrika,
Kasashensu ne suka gurfanar da su, ko kuma sauran Kasashe ne, suka kamo su,
suka gabatar da su.



Don haka, ba fada ba ne, da ya shafi jama’ar Afrika, a dukan al’amari. Muna
tunanin jama’ar Afrika, gwargwado, na bukatar adalci. Kuma idan har za a iya
tabbatar da adalcin, a nahiyar, to, a ci gaba. Idan kuma ba za a iya ba, to, akwai
sauaran kafofi, a wajen nahiyar, da za a bayar da damar samar da adalci ga jama’ar
Afrika. Don haka, manufarmu, ta taimaka wa wannan KoKarin, wanda ina
tsammanin shine tunanin Kasashen Afrika, da dama, da suka goyi baya da kuma
sanya hannu kan yarjejeniyar ta Birnin Rome, game da Kafuwar Kotun ta ICC.

MAI GABATARWA: To, muna godiya. Wannan kuma ita ce tambayarmu, ta
Karshe, kuma da wannan muna kawo Karshen bayanan, na yau. Ina bukatar gode
wa dukan wadanda suka yi bayanai, da godiya ga wadanda suka shiga shirin. Idan
wani na da wata tambaya, game da irin bayanan da aka yi, a yau, to, a tuntubi
Zauren Harkokin Watsa Labaru, na Yankin Afrika, dake yanar-gizo mai suna:
afmediahub@state.gov. Na gode.

